
Annotatsiya: Ushbu maqolada buxgalteriya hisobi va hisoboti  auditining hozirgi 

holatini o‘rganish hamda rivojlangan davlatlar tajribasi asosida auditning yangi 

usullarini o‘zlashtirish orqali moliyaviy hisobot auditini  tashkil etish imkoniyatlarini 

kengaytirish bo‘yicha vazifalari haqida ma’lumotlar berilib o‘tilgan. 

Kirish. 

Moliyaviy hisobotning  shakllanish jarayoni, uning korxona faoliyatidagi o‘rni o‘z 

navbatida bir qancha hisob-kitob ishlarini amalga oshirish va mavjud imkoniyatlardan 

foydalanish yo‘nalishlarini aniqlashni talab etadi. Korxonalarning moliyaviy jihatdan 

barqaror  bo‘lishi ularning faoliyati davomida olgan foydasining to‘g‘ri shakllantirilishi 

bilan aloqadordir. Shu sababga ko‘ra ham xo‘jalik yurituvchi sub’yektlarning 

buxgalteriya hisoboti ko‘rsatkichlarini ifodalovchi moliyaviy natijalar to‘g‘risidagi 

hisoboti ustidan doimiy nazorat olib borish muhim masalalardan biri 

hisoblanadi[1,3,5]. Bu vazifalarni bajarish uchun xo‘jalik sub’yektlari buxgalteriya 

hisob va  hisoboti auditini  milliy standartlar talabi darajasida tashkil qilish, moliyaviy 

hisobot ma’lumotlarini tahlil qilish, xorijiy davlatlar tajribasi asosida audit jarayonini 

takomillashtirish zaruriyati sezilmoqda. Shu nuqtai nazarga ko‘ra ham buxgalteriya 

hisobi va  hisoboti auditini har tomonlama o‘rganishni talab etadigan muammolardan 

hisoblanadi[1,2,4]. 

Iqtisodiyotning turli tarmoqlarida faoliyat yurituvchi xo‘jalik sub’yektlari 

buxgalteriya hisobi va hisoboti auditini tashkil etishning nazariy, uslubiy va amaliy 

jihatlarini o‘rganish asosida hisobot auditini tashkil etish va o‘tkazishni 

takomillashtirish bo‘yicha ilmiy-amaliy tavsiyalar ishlab chiqish kurs ishining 

maqsadini tashkil qiladi[6,7]. Buxgalteriya hisobi va hisoboti  auditining hozirgi 

holatini o‘rganish hamda rivojlangan davlatlar tajribasi asosida auditning yangi 

usullarini o‘zlashtirish orqali moliyaviy hisobot auditini  tashkil etish imkoniyatlarini 

kengaytirish bo‘yicha quyidagi vazifalar belgilab olingan: 

 buxgalteriya hisobi holatini o‘rganshi va uni baholash; 

 buxgalteriya hisoboti auditini tashkil etishning nazariy asoslarini 

o‘rganish; 

 buxgalteriya hisoboti auditining rivojlangan mamlakatlar tajribasini 

o‘rganish; 

 buxgalteriya hisoboti auditini takomillashtirish; 

Yuqorida keltirilgan masalalardan kelib chiqqan holda respublikamiz audit 

tizimida moliyaviy hisobot auditini tashkil etishning usullarini aniqlash va amaliyotga 

tadbiq qilish imkoniyatlarini o‘rganib chiqish[1,8,9,10,11,12]. 

Asosiy qism. 

O‘zbekiston Respublikasi buxgalteriya hisobining 1-sonli milliy standarti «Hisob 

siyosati va moliyaviy hisobot»ga muvofiq hisob siyosati xo‘jalik yurituvchi sub’yekt 

rahbari tomonidan buxgalteriya hisobini yuritish va moliyaviy hisobotni tayyorlash 

hamda tuzish uchun foydalaniladigan maxsus tamoyillar, qoidalar va amaliy 

yondashuvlar to‘plamini ifodalaydi[1,13,15,17]. 

Xo‘jalik yurituvchi sub’yektning hisob siyosati korxona rahbari tomonidan tuzilib, 

xo‘jalik yurituvchi sub’yektning turli yillar uchun taqdim qilingan moliyaviy 

hisobotlaridagi ko‘rsatkichlar taqqoslanuvchan, hamda boshqa aloqador standartlar 

asosida shakllantirilgan bo‘lishi lozim. 

Hisob siyosatini shakllantirish va unga rioya qilinishi masalalari auditning 

ahamiyatli sohalaridan bo‘lib, moliyaviy hisobotlarining ishonchliligiga sezilarli 

darajada ta’sir ko‘rsatadi. Shu boisdan hisob siyosati buxgalteriya hisobi va 

hisobotlarini auditorlik tekshiruvidan o‘tkazishning barcha bosqichlarida - auditni 

rejalashtirishdan to auditorlik xulosasini tuzgunga qadar muhim tekshiruv ob’yekti 

bo‘lib hisoblanadi[1,14,16,18]. 

Auditorlik faoliyatining milliy andozalarida ham tekshiriladigan korxona 

faoliyatini tartibga soladigan asosiy hujjatlardan biri sifatida hisob siyosati tan olinadi. 

Buxgalteriya hisobi va hisobotning tashkil etilishini tekshirish chog‘ida hisob 

siyosati bilan tanishishning maqsadi buxgalteriya hisobini tashkil etishning asosiy 

tamoyillarini va tekshiriladigan korxonaning hujjatlar aylanishi grafigini o‘rganish 

hamda baholashdan iborat. Bunda hisob siyosatini belgilaydigan farmoyish 

hujjatlarining mavjudligi va tarkibi aniqlanadi[19,20,21,22,23]. 

Hisob siyosatining mazmunini ifodalaydigan ma’lumot manbalari quyidagi 

jadvalda ko‘rsatilgan: 

1-jadval 

Hisob siyosatining mazmunini ifodalaydigan ma’lumot manbalari. 
1. mijoz korxonaning hisob siyosati to‘g‘risidagi buyrug‘i 

2. buxgalteriya hisobining ishchi schyotlar rejasi 

3. tasdiqlangan dastlabki hujjatlar shakllari va ichki moliyavy hisobotlari uchun 

hujjatlar shakllarining ro‘yxati 

4. hujjatlar aylanish reja-grafigi va hisob axborotlariga ishlov berish 

texnologiyalari 

5. ayrim ko‘rsatkichlarni hisobga olish bo‘yicha tasdiqlangan uslubiyot va 

tekshiriladigan korxona hisob siyosati to‘g‘risidagi buyruqqa boshqa ilovalar 

 

Quyidagi masalalarni bayon qiladigan hisob siyosatiga taalluqli ma’lumotlar 

to‘planishi lozim: 

 hisob siyosatini shakllantirishda tanlab olinadigan, o‘tgan yilgidan farq qiladigan 

buxgalteriya hisobini yuritish usullari; 

 hisobot yilida yoki hisobot yilidan keyingi davrlarda moliyaviy hisobotlaridan 

foydalanuvchilarning baholash va qaror qabul qilishiga sezilarli darajada ta’sir 

ko‘rsatadigan hisob siyosatidagi o‘zgarishlar; 

 hisobot sanasidan keyin sodir bo‘lgan hodisalar va xo‘jalik faoliyatining shartli 

faktlari, muomalalarni to‘xtatish, bitta aksiyaga to‘g‘ri keladigan foyda. 

Ushbu ma’lumot manbalarini o‘rganish va tahlil qilish natijasida mijoz korxona 

ma’muriyatining hisob siyosatini shakllantirish hamda uni bajarishga mas’uliyat 

aniqlanib, baholanishi zarur. Hisob siyosati to‘g‘risidagi buyruq va u bilan bog‘liq 

bo‘lgan, o‘z vaqtida chiqarilgan va to‘g‘ri rasmiylashtirilgan farmoyish hujjatlarining 

mavjudligi - hisob siyosatidan korxonani boshqarish mexanizmi sifatida 

foydalanilayotganligi haqida yetarli darajada guvohlik bera olmaydi. 

Hisob siyosatini auditorlik tekshiruvidan o‘tkazishning maqsadi –mijoz korxona 

moliyaviy hisobotining ishonchliligi to‘g‘risida xulosa tuzishdan iborat bo‘lib, hisob 

siyosati 1-sonli BHMSga muvofiq ularni bajarishni ta’minlashi lozim. Shuningdek, 

moliyaviy hisobotning ishonchliligi to‘g‘risida fikr shakllantirishda quyidagi holatlar 

ham inobatga olinishi zarur: 

- korxonalarning mulkiy holisligi; 

- hisob siyosatini qo‘llashning izchilligi; 

- xo‘jalik faoliyati faktlarining aniqligi. 

Auditorlik tekshiruvini o‘tkazishda quyidagilarni ham aniqlash zarur: 

- hisob siyosatiga doir farmoyish hujjatlarining mavjudligi va ularning tarkibi; 

- hisob siyosatiga doir hujjatlar shakllari va qabul qilish muddatlarining me’yoriy 

hujjatlar talablariga muvofiqligi; 

- me’yoriy hujjatlar bilan belgilangan hisob usullaridan farq qiladigan, lekin 

korxonaning mulkiy holatini va moliyaviy natijalarini ishonarli aks ettirishga imkon 

beradigan usullar mavjudligi; 

- hisob siyosatini shakllantirish chog‘ida tanlangan, moliyaviy hisobotlardan 

foydalanuvchilar tomonidan korxona moliyaviy holatini baholash va qaror qabul 

qilishga sezilarli ta’sir ko‘rsatadigan buxgalteriya hisobini yuritish usullarining 

mohiyati to‘liq ochib berilganligi; 

- hisob siyosatini qabul qilish tartibiga rioya qilinayotganligini tekshirishi lozim: 

- hisob siyosatini qabul qilish to‘g‘risida korxona rahbarining buyrug‘i 

(farmoyishi) chiqarilganligi[1]. 

Yangidan tashkil etilgan xo‘jalik yurituvchi sub’yekt tanlagan hisob yuritish 

siyosatini moliyaviy hisobotini birinchi marta e’lon qilgunga qadar, lekin yuridik shaxs 

huquqini olgan kundan boshlab 90 kundan kechikmasdan rasmiylashtirishi lozim. 

Korxona tomonidan tanlangan hisob siyosati yuridik shaxs huquqini olgan kundan 

boshlab qo‘llanuvchan hisoblanadi. 

Hisob siyosati kalendar yili davomida o‘zgartirilmaydi[1,2,3,4,5]. 

Xulosa 

Respublikamizda olib borilayotgan iqtisodiy islohotlar natijasi o‘laroq, 

davlatimizning mulkdorlar sinfi kengayib bormokda. Respublikamizda iqtisodiyotni 

modernizasiyalash va liberallashtirish sharoitida auditorlik tashkilotlarini 

iqtisodiyotdagi o‘rnini muhim ahamiyatga ega ekanligini hisobga olgan holda, ularni 

faoliyat doirasini, faoliyat turlari imtiyozlari, huquq va majburiyatlarini belgilovchi 

huquqiy negizi, shuningdek mijoz korxonalar moliyaviy hisoboti ishonchliligini 

tasdiqlovchi auditorlik xulosalari nazariy va amaliy asoslari, qonun hujjatlari belgilab 

berildi. 

Auditorlik tekshiruvida buxgalteriya hisobini yurituvchi va moliyaviy hisobotni 

shakllantiruvchi bo‘linmaning tarkibiy tuzilmasi yagona shakli hech bo‘lmaganda 

buxgalteriya hisobining milliy andozalarida belgilab berilishi lozim va bu tuzilmaning 

maqomi qat’i ravishda qonunchilikda belgilanishi va tarmoq xususiyatidan kelib 

chiqqan holda, «O‘zbekiston Respublikasi korxona va tashkilotlarida buxgalteriya 

hisobini yuritish va buxgalteriya ishlarini tashkil etish tartibi to‘g‘risida»gi Yo‘riqnoma 

ishlab chiqilishi maqsadga muvofiqdir. 

